
 
 

 

      VENDIM 

 

Data e miratimit: 13 prill 2011 

 

Lënda nr. 94/09 

 

Svetllana MARINKOVIQ  

 

kundër 

 

UNMIK-ut 

 

Paneli këshillëdhënës për të drejta të njeriut, në seancën e mbajtur më 13 prill 2011, në praninë e 

anëtarëve vijues: 

 

z. Marek NOWICKI, kryesues 

z. Paul LEMMENS 

znj. Christine CHINKIN 

 

Të ndihmuar nga 

znj. Anila PREMTI, ushtruese e detyrës së zyrtares ekzekutive 

 

Pasi shqyrtoi ankesën e lartpërmendur, të parashtruar në përputhje me nenin 1.2 të Rregullores së 

UNMIK-ut nr. 2006/12 për themelimin e Panelit këshillëdhënës për të drejta të njeriut, të datës 

23 mars 2006, 

 

Pas diskutimit, duke përfshirë edhe mjetet elektronike, në përputhje me rregullën 13 § 2 të 

Rregullores së tij të punës, vendos në vijim:   

 

I. Procedurat para Panelit    

 

1. Ankesa është parashtruar Panelit më 6 prill 2009 dhe është regjistruar më 30 prill 2009. 

 

2. Më 9 dhjetor 2009, Paneli këshillëdhënës për të drejta të njeriut kërkoi nga ankuesi 

informata të tjera. Më 11 janar 2010, ankuesja dha përgjigjen e saj. 



3. Më 3 mars 2010, Paneli ia komunikoi rastin Përfaqësuesit Special të Sekretarit të 

Përgjithshëm (PSSP) në mënyrë që ai të jepte komentet e UNMIK-ut lidhur me 

pranueshmërinë dhe bazueshmërinë e lëndës. Më 25 maj 2010, UNMIK-u dha përgjigjen 

e vet.  

 

4. Më 9 qershor 2010, Paneli ia përcolli ankuesit përgjigjen e UNMIK-ut në mënyrë që ajo 

të jepte komentet e saj. Ankuesja dha komentet e veta më 29 korrik 2010.           

 

II. FAKTET  

 

5. Ankuesja thotë se në qershor të vitit 1998, bashkëshorti i saj, z. Zvonko Marinkoviq, 

kishte shkuar në një udhëtim afarist në Beograd me kolegun e tij z. J.P. Derisa po 

ktheheshin në shtëpi më 24 qershor 1998, ata u zhduken derisa gjendeshin në rrugën 

Shtime-Suharekë, afër vendit të quajtur Carralevë.   

 

6. Ankuesja thotë se zhdukja i është raportuar Misionit Verifikues në Kosovë të Organizatës 

për Siguri dhe Bashkëpunim në Evropë, Komitetit Ndërkombëtar të Kryqit të Kuq të 

Serbisë, Ministrisë së Punëve të Brendshme (ish-Jugosllavi) dhe Shoqatës së Familjeve të 

Personave të Zhdukur dhe të Kidnapuar.             

 

7. Nga certifikatat e vdekjes, të lëshuara nga Zyra e UNMIK-ut për Persona të Zhdukur dhe 

Mjekësi Ligjore (ZPZhML), duket se mbetjet mortore të z. Marinkoviq janë zbuluar më 

28 maj 2003, në fshatin Rancë, të Shtimes. Më 23 korrik 2003, ZPZhML e UNMIK-ut 

kreu autopsinë, por nuk mundi të përcaktojë në mënyrë përfundimtare shkakun e vdekjes. 

Më vonë ZPZhML-ja e UNMIK-ut identifikoi mbetjet mortore dhe ia dorëzoi ato 

ankueses më 10 dhjetor 2004.  

 

8. Më 9 dhjetor 2008, përgjegjësia e UNMIK-ut lidhur me policinë dhe drejtësinë në 

Kosovë përfundoi, dhe Misioni Evropian për Sundimin e Ligjit në Kosovë (EULEX) 

mori kontrollin e plotë operacional në fushën e sundimit të ligjit, pas deklaratës së 

kryetarit të Këshillit të Sigurimit të Kombeve të Bashkuara më 26 nëntor 2008 

(S/PRST/2008/44), ku mirëpritej angazhimi i vazhdueshëm i Bashkimit Evropian në 

Kosovë. Mes datës 9 dhjetor 2008 dhe 30 mars 2009, të gjitha lëndët penale që 

mbaheshin nga Departamenti i drejtësisë i UNMIK-ut dhe nga Policia e UNMIK-ut, iu 

dorëzuan homologëve të EULEX-it.            

       

III ANKESA  

 

9. Ankuesja ankohet për dështimin e pohuar të UNMIK-ut për të hetuar në mënyrë të duhur 

kidnapimin dhe vrasjen e bashkëshortit të saj. Ajo gjithashtu ankohet për dhimbjet dhe 

vuajtjet që pretendohet të jenë shkaktuar nga kjo situatë.     

 

10. Paneli mendon se mund të konsiderohet se ankuesja thirret në shkeljen e së drejtës në jetë 

të bashkëshortit të saj, të garantuar përmes nenit 2 të Konventës Evropiane për të Drejta 

të Njeriut (KEDNj) dhe në shkeljen e së drejtës së saj për të mos u trajtuar në mënyrë 

çnjerëzore dhe poshtëruese, të garantuar me nenin 3 të KEDNj-së.     



 

 

IV. LIGJI            

 

11. Para se lënda të shqyrtohet për bazueshmërinë e saj, Paneli duhet të vendosë nëse duhet të 

pranohet lënda apo jo, duke marrë parasysh kriteret e pranueshmërisë, të parapara në 

nenin 1, 2 dhe 3 të Rregullores së UNMIK-ut nr. 2006/12 për themelimin e Panelit 

këshillëdhënës për të drejta të njeriut.   

 

12. Në komentet e tij, PSSP-ja nuk paraqet ndonjë vërejtje lidhur me pranueshmërinë e 

ankesës.     

 

 

13. Paneli konsideron se ankesat sipas nenit 2 dhe 3 të KEDNj-së ngrisin çështje serioze të 

fakteve dhe të ligjit, përcaktimi i të cilave duhet të varet nga shqyrtimi i bazueshmërisë. 

Rrjedhimisht, Paneli konkludon se kjo pjesë e ankesave në shikim të parë nuk është e 

pabazuar sipas nenit 3.3 të Rregullores së UNMIK-ut nr. 2006/12. 

 

14. Paneli nuk sheh ndonjë arsye tjetër për shpalljen e kësaj ankese si të papranueshme. 

 

     

 

 

 

PËR KËTO ARSYE, 

 

Paneli, njëzëri, 

 

SHPALL ANKESËN SI TË PRANUESHME.  

 

 

Anila PREMTI                  Marek  NOWICKI 

Ushtruese e detyrës së zyrtares ekzekutive                                 Kryesues 
 
 


